Хәерле көн хөрмәтле Илшат Габделфәртович, хөрмәтле президиум, кадерле укытучылар!!!

Сезне Наласа  авыл җирлегенең  бүгенге көндә яшәешенә дәүләт программаларынының уңай тәэсире турында кыскача  таныштырып үтәсем  килә.  

Авыл җирлеге җитәкчелеге эшчәнлегенең төп максаты-халыкның тормыш муллыгын үстерү, социаль-көнкүреш шартларын яхшырту, халыкның барлык ихтыяҗларын канәгатьләндерү өчен тиешле шартлар тудырып эшне дөрес оештырып алып бару, халыкның үзен дә барлык эштә актив катнаштыру. 
Наласа авыл җирлеге_4602,0 га зурлыктагы мәйданны били: 2 авылы, 932 е  кешесе, 302 шәхси хуҗалыгы бар.
1 авыл хуҗалыгы оешмасы булган җирлектә яшәүче халыкка социаль яктан хезмәт күрсәтүне: 2 мәктәп, 1 балалар бакчасы, 1 мәдәният йорты, 1 авыл клубы, 2 фельдшер – акушерлык пункты, 1 почта бүлеге, 1 китапханә, 4 шәхси кибет, 1 лимонад цехы, эшләп килүче 2 мәчетебез башкара.     Бүгенге көндә җирлегебездә ел башында 333 баш мөгезле эре терлек булып ,шуның 166 башы сыерлар булса, 1 авгутка без мөгезле эре терлек санын 50% ка,  сыерларны 10% ка  арттыра алдык. 5 һәм аннан да артык сыер асраучылар саны да 10 нан артып бара. Район тарафыннан  соңгы 3 елда бирелгән 17 сыер саву аппараты, республика тарафыннан шәхси хуҗалыкларда сыер санын саклап калу исәбеннән бирелгән 3000 сум субсидия, кош-корт өчен каралган һәм абзар салу өчен 2 хуҗалыкка бирелгән 200000 сум субсидия дә зур роль  уйный. Шулай ук соңгы 3 елда шәхси хуҗалыкларыбыз үсешендә, күп итеп хайван асрый алуларында мин “Игенче”  хуҗалыгының ныклы адымнар белән эшләп баруында  күрәм. Хуҗалыкта эшләгән кешегә печән, салам, ашлык алып кайтып өләшенә.
Төп продукция җитештерү буенча авыл җирлеге территориясендә  җаваплылыгы чикләнгән “Игенче” ширкәте” һәм “Натуральный продукт” сөт комбинаты. Эш белән тәэмин ителешкә килсәк, 62 кеше ширкәттә эшли. Республикабызда иң кулай һәм отышлы, авыл җирлегендә яшәүче һәм ширкәттә эшләүче  яшь гаиләләргә йортлар салу программасының эшләп килүе нигезендә бездә 8 гаилә яңа йорт җиткерде. 2014 нче елда -3, 2015 нче елда - 1, 2016 нчы елда-2 авылда эшләүче яшь гаилә  шушы субсидияга ия булды. Алдагы елларга чиратта торучыларыбыз да бар. Шулай ук ана капиталы 47 гаиләгә бирелгән, 32 гаилә файдаланды. Соңгы 4 елда гына да җирлектә 40 ка якын яңа йортлар салынган икән, бу инде авылларның киләчәге бар һәм ныклы адымнар белән атлый дигән сүз.
Районда әледән - әле яңа социаль объектлар ачылу, искеләрен ныклап төзекләндерү буенча программалар эшләп килә. Безнең җирлек тә  соңгы 3 елда зур үзгәрешләр кичерде. 2014 елда Наласа авылында яңа фельдшер –акушерлык пункты ачылды. 2015 елда безнең җирлектә берьюлы 2 бина: авыл мәдәният йорты һәм урта мәктәп президентыбызның социаль обектларны ныклап төзекләндерү программасына кертелде. 45 ел элек колхоз көче белән төзелгән зур мәдәният йортына шул чордан бирле вак кына ремонтлар үткәрелеп килде. Шушы мәһабәт бинага  узган ел “Икстрой” ширкәте ныклап төзекләндерү уздырды.  2016 елның яңа елын яңа шартларда каршылады Наласа. Республикабыз президенты Рөстәм Миннехановның мәктәпләрне төзекләндерү программасы кысаларында безнең Наласа урта мәктәбенә дә капиталь ремонт ясалды. Безнең барлык теләкләрне үтәп “КСМ” ширкәте ремонтны вакытында тәмамлады. Без беренчеләрдән булып район җитәкчелеге, мәгариф һәм фән министры белән берлектә июнь аенда ук мәктәпне ача алдык. Мәктәп коллективы, әти әниләр белән берлектә тирә-юнен шау чәчәккә күмде, мәктәп яны тәҗрибә участогында барлык төр яшелчәләр үстерелде. Мәктәбебез авылның йөзек кашына әйләнде. Бу шулай булырга тиеш тә иде. Берничә язучыны, атказанган авыл хуҗалыгы хезмәткәрләрен, көрәш буенча Россия чемпионын - саный китсәң тирән һәм бик күп югары белемле укучылар биргән мәктәп бит ул. Соңгы 3 елда гына да укучыларыбыз район күләмендә үткәрелгән олимпиадаларда 39 урын яуласалар, төрле конференцияләрдә, конкурсларда  чыгышлар ясап 100 гә якын алдынгы урыннарга лаек булдылар.

   Мәктәп өчен зур сынау булган Бердәм Дәүләт имтиханнары нәтиҗәләре дә горурланырлык.
Инде килеп авылга кергән юлга асфальт түшәлү халкымны бөтенләй шаккатырды. 1ай эчендә Арча юл идарәсе безне яңа юллы итте. Мәктәпкә кадәр асфальт юл килде. Үзарасалым буенча программа  авыл өчен бик тә уңай күренеш. Без 3 ел эчендә авыл эчендә юлларны, зиратларны, чишмәләрне, башня тирә-юнен  төзекләндердек, янгын куркынычсызлыгы кагыйдәләрен үтәү буенча гидрантлар куйдыра алдык.
Бүгенге көндә Наласа авылының барлык урамнарына таш җәйдерәбез.
Җирлегебездә яшьләрне авылда калдыру, төрле мәдәни-спорт чараларында югары бәя алу безнең җирлек халкының, мәгариф һәм мәдәният коллективларының кулга-кул тотынып эшләгән  зур  хезмәт нәтиҗәсе. Ветераннарыбызны хөрмәтләү, мәчетләребезне карап тоту, анда төрле дәресләр алып бару, тирә-юнебезне чиста тоту, өмәләрдә  актив катнашу, үз  эшләре белән шогыльләнүче  яшьләрне алга этәрү  кебек чаралар да безнең көн кадагында. 

Җирлектә уңышларыбыз бик күп. Алга куелган планнарыбыз да зурдан.
Инде Наласада яңа балалар бакчасы төзү көн үзәгенә килеп басты. Моңа җирлек тә бар. 2013 елда 14 бала, 2014 елда 12 бала, 2015 елда 16 бала, 2016 елның август аена 9 бала туды.  Наласада ял һәм уен паркы, Урта Бирәзәдә клуб салу, башлангыч мәктәпкә ремонт үткәрү – җирлектә алдагы 5 елга планга куелган эшләрнең берничәсе генә..
Хөрмәтле конференция кунаклары, колегаларым!

Җирлек халкым һәм  үз исемемнән Республика һәм район җитәкчелегенә, хөрмәтле президентыбызга, Илшат Габделфартович сезгә, “Сервис-Агро” генераль директоры Габделхай Юсуповичка зур рәхмәтемне белдерәм.
Сезнең барыгызны да яңа уку елы белән тәбрик итәм. Ныклы сәламәтлек, иҗади хезмәт, тугрылык, гаилә иминлеге телим.

